KONSTITUZIO-AUZITEGIAREN 306/2000 EPAIA, ABENDUAREN 12KOA. PICOS DE EUROPA MENDIGUNEKO NATUR BALIABIDEAK ANTOLATZEKO PLANA (INGURUMENA)
I. Aurrekariak.

Gaztela eta Leongo Juntak eta Kantabriako Diputazioak Picos de Europa mendiguneko Natur Baliabideak Antolatzeko Planaren kontra jo zuten (640/1994 Errege Dekretuak, apirilaren 8koak, onartu zuen Plan hori), beren autonomia-estatutuek esleitzen dizkieten eskumen esklusiboak urratzen zituelakoan (lurralde-antolamendurako eskumena, hirigintzakoa, ehiza eta arrantzakoa, turismokoa, aisialdikoa eta abar).
II. Konstituzio-auzitegiaren 306/2000 epaia, abenduaren 12koa.
· Honako eskumen-titulu hauei eragiten omen zaie:
Errekurtsoak aurkeztu zituzten Administrazioek ukitutzat aipatzen zituzten eskumen-tituluak hainbeste izanik, Konstituzio-auzitegiak lurralde-antolamenduari buruzko eskumen-tituluaren inguruan eta ingurumena eta ekosistemak babestearen arloko betearazpenerako eta lege-garapenerako eskumen-tituluaren inguruan kokatzen du auzia.
· Ingurumenaren arloko eskumen-tituluaren izaera:
Konstituzio-auzitegiak berretsi egiten du ingurumenari buruzko gaiak zailak eta ertz anitzekoak izan ohi direla, eta horrek gai horren gaineko eskumena zeharkakoa izatea eragiten duela, Konstituzioak ezarritako eskumen-eskemako beste gai batzuei ere eragiten dienez gero. Hori dela-eta, ingurumena kontuan hartu beharreko faktorea da arlokako beste politika publiko batzuetan ere.
· Eskumenak zedarritzea:
· EKren 149.1.23 artikuluak Estatuari esleitzen dio ingurumena babesteko oinarrizko legeria egiteko eskumena, autonomia-erkidegoek, oinarrizko legeria horren gehigarri, babes-arauak emateko dituzten ahalmenak kendu gabe. 

· Eskumen horrek Estatuari ematen dio ingurumena babesteko politika erabatekoa zedarritzeko ahalmena, eta Estatuaren  oinarrizko legeriak, berdintasun erlatibo bat ezartzeko eginkizuna ez ezik, badu gutxienekoak zehaztuz antolamendu bat ezartzeko eginkizuna ere, eta eginkizun horiek beti errespetatu behar dira. Nolanahi ere, autonomia-erkidegoek babes-maila handiagoak ezar ditzakete, Estatuaren oinarrizko legeriaren aurka joan gabe. 
· Ingurumena babesteari buruzko oinarrizko legeria ezartzeko eskumena zeharkakoa da, eta aukera ematen dio Estatuari natur baliabideak planifikatzeko, eta planifikazio horrek eragin egiten du autonomia-erkidegoek lurraldea antolatzeko eta ingurumenaren arloko legeria garatu eta betearazteko dituzten eskumenen gainean.
· Planifikatzeko agindu hori bat dator oinarrizko izaeraren kontzeptuarekin. Nolanahi ere, EKaren 149.1.23 artikuluko eskumen-tituluak ez dio Estatuari gaitasunik ematen Natur Baliabideak Antolatzeko Planak berak bakarrik onartzeko. Izan ere, planifikazio-tresna horiek behar duten xehetasun-maila ez dagokio oinarrizko izaeraren kontzeptuari. 

· Autonomia-erkidegoaren lurraldeaz gaineko eragina ere (Planaren aplikazio-eremua autonomia-erkidego baten mugaz gainekoa da) ez da berez eskumena esleitzeko irizpidea, zeren eta, autonomia-erkidegoaren lurraldeaz gaineko eragin hori eskumena beste norbaiti esleitzeko arrazoi izatekotan, beharrezkoa da jarduera publikoa ezin zatituzkoa izatea.
· Hori guztia gorabehera, Estatuak hainbat eskumen ditu arlo horren gainean:
· Arlo horretako oinarrizko arauak emateko gaitasuna du (EKaren 149.1.23 artikulua), Natur Baliabideak Antolatzeko Jarraibide Nagusiak zehaztuz.
· Autonomia-erkidego bakar baten mugak gainditzen dituzten Naturgune Babestuak izendatzeko hartutako neurrien koordinazioa bermatu behar du.
III. Epaiari buruzko iruzkina
EKaren 149.1.23 artikuluko eskumenak Estatuari esleitzen dio ingurumena babesteko erabateko politika ezartzeko ahalmena, eta politika horrek berdintasun erlatibo bat eta gutxieneko antolaketa bat eskatzen ditu. Nolanahi ere, ez die galarazten ingurumenaren arloko legeria garatzeko eta betearazteko eskumenak dituzten autonomia-erkidegoei babes-maila handiagoak ezartzea, beti ere artikulu horrek duen oinarrizko izaera horren aurka joan gabe, batez ere planifikazioa egiteko edo jarraibide nagusiak ezartzeko eskumenak duen oinarrizko izaera horren aurka joan gabe.

